
24. juli 2018 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. Akiitsut akuersissutillu pillugit § 37 naapertorlugu apeqqut 2018_142 –mut 

Naalakkersuisut akissutaanni atuarneqarsinnaavoq aalisarsinnaanermut 

akuersissutinik tunineqarsimasut 17-it, 1 aamma 5 mio. kronit akornanni 

amerlassusilinnik akiligassaareersunik akiitsoqartut. Kiisalu 

aalisarsinnaanermut akuersissutinik tunineqarsimasut 2-uk, 5,1 aamma 10 

mio. kronit akornanni amerlassusilinnik akiligassaareersunik akiitsoqartut.  

I. Aalisarsinnaanermut akuersissutinik tunineqarsimasut 

akiligassaareersunik akiitsuisa akilerneqarnissaannut Naalakkersuisut 

iliuuseqarsimappat?  

II. Akiligassaareersunik akiitsut akilerneqarnissaannut 

qulakkeerinninniarlutik Naalakkersuisut qanoq iliuuseqarpat?  

2. Aalisarsinnaanermut akuersissutinik peqartut akiligassaareersunik pisortanut 

akiitsullit, apeqqutaatinnagu suliffeqarfik qanoq aaqqissuussaanersoq, 

ukununnga qanoq agguataarsimappat: 

a) Rejerniarneq, b) qaleralinniarneq, c) avaleraasartoorniarneq, d) 

saarullinniarneq, e) allat?  

3. Aalisarsinnaanermut akuersissutinik peqartut akileraarutitigut Nunatta 

Karsianut akiligassaat kinguartitat qanoq annertussuseqarpat? 

 

4. Aalisarsinnaanermut akuersissutunik peqartut, apeqqutaatinnagu suliffeqarfik 

qanoq aaqqissuussaanersoq, akileraarutitigut Nunatta Karsianut akiligassaat 

kinguartitat ukununnga qanoq agguataarsimappat:  

a) Rejerniarneq, b) qaleralinniarneq, c) avaleraasartoorniarneq, d) 

saarullinniarneq, e) allat?  

 

5. § 37 naapertorlugu apeqqummut nr. 143 –mut Naalakkersuisut akissutaanni 

atuarneqarsinnaavoq aalisarsinnaanermut akuersissutinik 

tunniussisoqartillugu pisortanut akiligassaareersunik akiitsoqarneq 

akiitsoqannginnerluunniit aalaajangernissamut tunngavissanut 

ilaatinneqarneq ajortoq.  

 

- Aalisarsinnaanermut akuersissutinik tunniussisoqassatillugu pisortanut 

akiligassaareersunik akiitsoqannginnissamik piumasaqaateqartalernissaq 

Naalakkersuisut pilersaarutigivaat, taamasilluni sanaartugassanut il.il. 

tunngatillugu suliarinnittussarsiuussisoqartillugu suliariumanninniartut 

pisortanut akiligassaareersunik akiitsoqannginnissaannik pisortat inatsit 

aallaavigalugu piumasaqarsinnaanerat assigalugu periuseqarnissaq 

eqqarsaatigalugu?  

 

6. Apeqqut 5 naaggaarneqarpat: Aalisarsinnaanermut akuersissutinik 

qinnuteqartut pisortanut akiligassaareersunik akiitsoqannginnissaannik 

Naalakkersuisut piumasaqaateqarnianngippata tamanna sumik 

tunngaveqarpa? 

 

 

7. § 37 naapertorlugu apeqqummut nr. 143 –mut Naalakkersuisut akissutaanni 

atuarneqarsinnaavoq aalisarsinnaanermut akuersissutinik agguaassineq 

aamma Naalakkersuisut agguaassinermi piumasaqaataanik 

tunngaveqartartoq, innersuunneqarporlu Aalisarsinnaanermut akuersissutit 

pisassiissutillu pillugit Namminersorlutik Oqartussat nalunaarutaat nr. 8, 8. 

april 2016-imeersoq § 3, imm. 3..  

 

- Nalunaarummi tassani ersinngilaq aalisarsinnaanermut akuersissutinik 

tunniussisoqartillugu Naalakkersuisut namminneerlutik aalajangersagaat 

qanoq imaqarnersut. Taamaattumik: Naalakkersuisut pilersaaruteqarpat 

aalisarsinnaanermut akuersissutinik agguaassinermut atatillugu 

aaqqissuussinermik ersarissumik ingerlanneqartumik, assersuutigalugu 

Naalakkersuisut aallartitaasa saniatigut soqutigisaqaqatigiiffiit pisamut 

attuumassuteqartut akuuffigisaannik, pilersitsinissaminnut?   

 

8. Apeqqut 7 naaggaarneqarpat: Inuiaqatigiit pigisaasa pinngortitamiittut 

aqunneqarnerannik, tassalu aalisarsinnaanermut akuersissutinik 

agguaassisarnermut, atatillugu aaqqissuussinermik ersarissumik 

tunngaveqartumik pilersitsinissamut Naalakkersuisut qanoq 

suliniuteqarniarpat?  

 (Inatsisartuni ilaasortaq Sofia Geisler, Inuit Ataqatigiit) 

 

 

Tunngavilersuut: 

 

§ 37 naapertorlugu apeqqummut nr. 143 –mut aamma Akiitsut akuersissutillu pillugit 

§ 37 naapertorlugu apeqqut 2018_142 –mut akissutigineqartutigut takusinnaasoraara 

periuutsit tungaviusut aallaaviillu assigiinngitsut atorneqartut, apeqqutaalluni sanaartorneq il.il. 

pineqarnersoq imaluunniit aalisarsinnaanermut akuersissutit pineqarnersut.  

 

Sanaartornermi il.il. inatsit aqqutigalugu pisortat periarfissaqarput suliassanik tigusiumallutik 

neqeroortut akiligassaareersunik pisortanut akiitsoqannginnerannik uppernarsaammik 

piumassallutik. Illuatungaani aalisarsinnaanermut akuersissutinik qinnuteqartut 

Naalakkersuisunit piumaffigineqarneq ajorput pisortanut akiligassanik akiitsoqannginnerannik 

uppernarsaanissaannik.  

 

Pisuussutinik pinngortitamiittunik inuiaqatigiit pigisaannik eqqartuigutta imaluunniit 

sanaartugassat il.il. akileraarutitsinik aningaasalersorneqatut eqqartorutsigit pineqartoq 

tassaavoq inuiaqatigiit pigisaat nalitoorujussuit. Tamakkuninnga ersarissumik aallaavilimmik 

aqutsinissaq annertuumik piumasaqaatitaqartoq isumaqatigiissutigisinnaavarput. 

Allaffissornikkut aqutsinerup kiffaanngissuseqartumik innarligassaanngitsumillu inissisimanera 

apeqquserneqartussaanngilaq, soorlulu sanaartorneq il.il. kiisalu aalisarneq piumasaqaatit 

assigiittariaqartut.   

 

Kissaatigivara apeqqutikka ullut suliffiusut qulit qaangiutinnginneranni akineqarnissaat. 

 

 


